
ქარელის მუნიციპალიტეტში, შპს „ენ-სი ჯგუფი 2022“-ის მდ. მტკვარზე 14.8 მგვტ სიმძლავრის „ქარელი 
ჰესის“ და 110 კვ ძაბვის ქვესადგურის მშენებლობასა და ექსპლუატაციაზე გარემოსდაცვითი 

გადაწყვეტილების გაცემის შესახებ

„გარემოსდაცვითი შეფასების კოდექსის“ (შემდგომ - კოდექსი) შესაბამისად, გარემოსდაცვითი 
გადაწყვეტილების მიღების მიზნით, შპს „ენ-სი ჯგუფი 2022“-ის მიერ სსიპ გარემოს ეროვნულ სააგენტოში 
(შემდგომ - სააგენტო) 2025 წლის 29 ივლისს წარმოდგენილია (განცხადება N7400) დაგეგმილი საქმიანობის 
(ქარელის მუნიციპალიტეტში, მდ. მტკვარზე 14.8 მგვტ სიმძლავრის „ქარელი ჰესის“ და 110 კვ ძაბვის 
ქვესადგურის მშენებლობა და ექსპლუატაცია) გარემოზე ზემოქმედების შეფასების (შემდგომ - გზშ) 
ანგარიში და კანონმდებლობით გათვალისწინებული დოკუმენტაცია. აღნიშნული გზშ-ის ანგარიშის 
განხილვის მიზნით სააგენტომ უზრუნველყო საექსპერტო კომისიის (ბრძანება N416/ს, 11/08/2025) შექმნა 
და შესაბამისი უწყებების ადმინისტრაციულ წარმოებაში ჩართვა. წარმოდგენილი დოკუმენტაცია 
ინფორმაციის გავრცელების მიზნით სააგენტოს მიერ განთავსდა გარემოსდაცვით საინფორმაციო 
პორტალზე. 

გზშ-ის ანგარიში მომზადებულია საკონსულტაციო კომპანია შპს „გამა კონსალტინგის“ მიერ.

2025 წლის 20 იანვარს შპს „ენ-სი ჯგუფი 2022“-ის მიერ, კოდექსის შესაბამისად, სააგენტოში 
წარმოდგენილი იქნა ქარელის მუნიციპალიტეტში, მდ. მტკვარზე 13.6 მგვტ სიმძლავრის „ქარელი ჰესის“ 
მშენებლობისა და ექსპლუატაციის სკოპინგის ანგარიში, რაზეც სკოპინგის პროცედურის შედეგად 
დადგინდა დაგეგმილი საქმიანობის გზშ-ის ანგარიშის მომზადებისთვის საჭირო კვლევების, 
მოსაპოვებელი და შესასწავლი ინფორმაციის ჩამონათვალი და გზშ-ის პროცესში დეტალურად 
შესასწავლი საკითხები (ბრძანება N 141/ს; 21/03/2025).

გზშ-ის ანგარიშის განხილვის ადმინისტრაციული წარმოების ეტაპზე, სააგენტოს მოთხოვნის  (წერილი N 
21/10355) საფუძველზე, შპს „ენ-სი ჯგუფი 2022“-ის მიერ 2025 წლის 3 ნოემბერს სააგენტოში 
წარმოდგენილი იქნა პროექტთან დაკავშირებული დამატებითი/დაზუსტებული ინფორმაცია (წერილი 
N10825), რომელიც ეხებოდა მდინარეში დასატოვებელი ეკოლოგიური ხარჯის საკითხს, ასევე 
თევზსავალის საანგარიშო ხარჯს, საპროექტო საავტომობილო ხიდებს,  მდინარის კალაპოტის 
დაღრმავების, სადრენაჟო ხვრეტების და საცემენტაციო ფარდის მოწყობის საკითხებს, წყალსატევების 
ზონაში ჭალის/ფერდობების მახასიათებელი ჭრილების დეპრესიის მრუდების პარამეტრებს, ჰესის 
მშენებლობის ფაზის გარემოსდაცვითი მონიტორინგის გეგმას და სხვა საკითხებს. ზემოაღნიშნული 
საკითხები განხილული იქნა საექსპერტო კომისიის (ბრძანება N696/ს; 06/11/2025) მიერ. დამატებით 
წარმოდგენილი ინფორმაცია ასევე განთავსდა გარემოსდაცვით საინფორმაციო პორტალზე და 
დაინტერესებული საზოგადოებისთვის განისაზღვრა შენიშვნების წარმოდგენის ვადები.

შპს „ენ-სი ჯგუფი 2022“-ის მიერ წარმოდგენილი დოკუმენტაციის თანახმად, დაგეგმილი საქმიანობა 
ითვალისწინებს ქ. ქარელის, ასევე ქარელის მუნიციპალიტეტის სოფ. დოღლაურის და სოფ. ბებნისის 
მიმდებარე ტერიტორიაზე კალაპოტური ტიპის „ქარელი ჰესის“ და 110 კვ ძაბვის ქვესადგურის 
მშენებლობასა და ექსპლუატაციას. ჰესის ჯამური დადგმული სიმძლავრე იქნება 14.8 მგვტ, ხოლო 
ელექტროენერგიის ჯამური პროგნოზული გამომუშავება საშუალო წყლიანობის წლის პირობებში 
წლიურად შეადგენს 50.692 მლნ.კვტ/სთ-ს. გზშ-ის ანგარიშის მიხედვით, ჰესის საანგარიშო ხარჯი 
შეადგენს 216 მ3/წმ-ს, ხოლო ეკოლოგიური ხარჯი 9.55 მ3/წმ-ის ტოლია (მდინარის საშუალო წლიური 
ხარჯის 10 %). 

გზშ-ის ანგარიშის თანახმად, საპროექტი ჰესის შემადგენლობაში იქნება შემდეგი ინფრასტრუქტურა: 
სათავე ნაგებობა (წყალსაგდები, წყალსაშვიანი კაშხალი); თევზსავალი; წყალმიმღები; სააგრეგატო ბლოკი; 
ჰესის ზედა ბიეფში მოწყობილი ნაპირდამცავი დამბები; კაშხლის ქვედა ბიეფში მოწყობილი გაბიონები. 
წარმოდგენილი დოკუმენტაციის თანახმად, ქარელი ჰესის განთავსების ტერიტორიების მიახლოებითი 
GPS კოორდინატებია: X- 406923.2 Y- 4654794.7, X- 406924.3 Y- 4654848.9, X- 406937.6 Y- 4654854.8, X- 
406896.7 Y- 4654947.2, X- 406942.6 Y- 4654967.5, X- 406945.2 Y- 4654961.7, X- 406948.8 Y- 4654963.3, X- 
407012.9 Y- 4654817.9, X- 406986.3 Y- 4654805.9, X-406980.1 Y- 4654819.9.

გზშ-ის ანგარიშის მიხედვით, ქარელი ჰესის ძალური კვანძის და კაშხლის განთავსების ადგილიდან 
უახლოესი საცხოვრებელი სახლი მდებარეობს მდ. მტკვრის მარცხენა სანაპიროზე,   დაახლოებით 763 მ-
ში (სოფ. დოღლაური). წყალსაცავის მარცხენა სანაპირო ზოლიდან უახლოესი საცხოვრებელი სახლი 
წარმოდგენილია სოფ. აგარას ტერიტორიაზე, დაახლოებით 1420 მეტრის მანძილზე (შეტბორვის ზონის 
თითქმის ბოლო მონაკვეთიდან დასავლეთით), ხოლო მარჯვენა სანაპირო ზოლიდან ქ. ქარელის 
(სამხრეთ-აღმოსავლეთით) ტერიტორიამდე უახლოეს შენობა-ნაგებობამდე მანძილი დაახლოებით 1800 მ-
ია. სამშენებლო ბანაკიდან უახლოესი საცხოვრებელი სახლიდან (სოფ. დოღლაური) დაცილების მანძილი 
ჩრდილო-აღმოსავლეთის მიმართულებით შეადგენს დაახლოებით 673 მ-ს.

გზშ-ის ანგარიშის თანახმად, ქარელი ჰესის საპროექტო ტერიტორია მოიცავს შპს ,,საქართველოს 
ბუნებრივი გაზის გადამცემი ქსელის მესაკუთრის“ კუთვნილ მაგისტრალურ გაზსადენს (ს/კ: 68.00.046), 
რომელიც წარმოადგენს შპს "საქართველოს გაზის ტრანსპორტირების კომპანიის" სარგებლობაში 
არსებულ მოქმედ ინფრასტრუქტურას. შპს "საქართველოს გაზის ტრანსპორტირების კომპანიის" ცნობით 
საპროექტო ჰიდროელექტროსადგურის სამშენებლო სამუშაოების განსახორციელებლად საჭიროა 
ჩატარდეს მაგისტრალური გაზსადენის გადალაგების სამუშაოები, რისთვისაც საჭიროა შპს „ენ-სი ჯგუფი 
2022“-მა მიმართოს სს „საქართველოს ნავთობისა და გაზის კორპორაციას“. გზშ-ის ანგარიშში 
წარმოდგენილია დაგეგმილ საქმიანობასთან დაკავშირებით შპს ,,საქართველოს ბუნებრივი გაზის 
გადამცემი ქსელის მესაკუთრესთან“ კომუნიკაციის დამადასტურებელი დოკუმენტაცია.

გზშ-ის ანგარიშში წარმოდგენილია ინფორმაცია დაგეგმილი საქმიანობის ალტერნატიული ვარიანტების 
შესახებ, მათ შორის, განხილულია ჰესის ტიპის (დერივაციული და კალაპოტური) ალტერნატივები, ჰესის 
ნაგებობების განლაგების ადგილების ალტერნატიული ვარიანტები და მოცემულია დაგეგმილი 
საქმიანობის უმოქმედობის (ნულოვანი) ალტერნატივა.

წარმოდგენილი ინფორმაციით, გარემოსდაცვითი და ტექნიკურ-ეკონომიკური საკითხების 
გათვალისწინებით, უპირატესობა მიენიჭა კალაპოტური ტიპის ჰესის მოწყობას მდ. მტკვრის 623-628 მ 
ნიშნულებს შორის. გზშ-ის ანგარიშის მიხედვით, უმოქმედობის (ნულოვანი) ალტერნატივა უარყოფილ 
იქნა ქვეყნის ენერგეტიკული საჭიროების, ეკონომიკური ფაქტორისა და დაგეგმილი საქმიანობის 
გარემოზე მოსალოდნელი ზემოქმედების საკითხების ურთიერთშეწონის საფუძველზე.

გზშ-ის ანგარიშის მიხედვით, ჰესის ძირითადი ნაგებობები, სამშენებლო ბანაკის და ფუჭი ქანების 
სანაყაროების ტერიტორიები განთავსებული იქნება სახელმწიფო საკუთრებაში არსებულ მიწის 
ნაკვეთებზე. პროექტის მიხედვით, გავლენის ზონაში არ ექცევა კერძო მფლობელობაში არსებული მიწის 



ნაკვეთები. შესაბამისად, ქარელი ჰესის მოწყობა მოსახლეობის ფიზიკური და ეკონომიკური განსახლების 
რისკებთან დაკავშირებული არ არის. წარმოდგენილი დოკუმენტაციის თანახმად, სამშენებლო 
სამუშაოების დაწყებამდე იმ მიწის ნაკვეთებზე, რომელიც აღებული იქნება მუდმივ სარგებლობაში, 
მოხდება მიწის კატეგორიის შეცვლა, ხოლო დროებით სარგებლობაში აღებულ მიწის ნაკვეთებზე 
ჩატარდება სარეკულტივაციო სამუშაოები.

წარმოდგენილი დოკუმენტაციის მიხედვით, მდ. მტკვარზე ქარელი ჰესის სათავე კვანძის მოწყობა 
დაგეგმილია ზ.დ. 623-628 მ ნიშნულებს შორის მოქცეულ მონაკვეთზე. ქარელი ჰესის წყალსაგდები 
კაშხალი შედგება 8, თითოეული 9 მ სიგანის მალისაგან და მასში დამონტაჟებულია 6×9 მ ზომის 
ზედაპირული, ბრტყელი, ბორბლიანი ფარი, ზემოდან წყალგადასადინებელი სარქველით. გზშ-ის 
ანგარიშის მიხედვით, ფარი უზრუნველყოფს ჰესის ზედა ბიეფში წყლის შეტბორვას 628 მ ნიშნულამდე. 
წყალსაგდები ფარების რაოდენობა და ჯამური სიგანე მიღებულია იმ გათვლებიდან გამომდინარე, რომ ამ 
მალების მეშვეობით მოხერხდეს მდინარე მტკვრის მაქსიმალური საანგარიშო 1%-იანი ხარჯის (1445 მ3/წმ) 
გატარება. ნორმალური შეტბორვის დონეზე ქარელი ჰესის კაშხალთან შეგუბებული (628 მ ზღვის 
დონიდან) წყლის სარკის ზედაპირის ფართობი შეადგენს დაახლოებით 32 ჰა-ს, ხოლო კატასტროფული 
შეტბორვის დონეზე 46 ჰა-ს.

წარმოდგენილი დოკუმენტაციის მიხედვით, გამრეცხი რაბის მოწყობა დაგეგმილი არ არის, რადგან 
წყალსაგდებ მალებს მდინარის ფსკერიდან მცირე სიმაღლის გათვალისწინებით შეუძლიათ შეასრულონ 
გამრეცხი მალების ფუნქციაც. წყალსაგდები კაშხლების გაყოლებაზე, ქვედა ბიეფის მხრიდან 
გათვალისწინებულია ორ ნაწილად დაყოფილი წყალსაცემი ჭების მოწყობა, რომლის ზომები (სიღრმე 4 მ, 
სიგრძე 34 მ) განისაზღვრა შესაბამისი ჰიდრავლიკური გაანგარიშებების საფუძველზე. წყალსაცემი ჭების 
ორივე ნაწილებზე გათვალისწინებულია ხარჯმზომი ნაგებობების (ხარჯმზომი ლარტყა) განთავსება 
ჰესების ქვედა ბიეფში, წყალსაცემი ჭის ბოლო ჩამკეტი კბილის კვეთში. წყლის დონის მზომი ლარტყების 
მეშვეობით, წყლის ხარჯების განსაზღვრა განხორციელდება ყოველდღიურად.

გზშ-ის ანგარიშის მიხედვით, მდინარის მარცხენა, ჰესის სააგრეგატო ბლოკის განთავსების საპირისპირო 
ნაპირზე, ქარელი ჰესისთვის გათვალისწინებულია რკინა-ბეტონის 67 საფეხურებიანი თევზსავალის 
მოწყობა, რომლის საფეხურებს შორის წყლის დონის ვარდნა იქნება 15 სმ. საფეხურებზე მოწყობილი 
სიღრმული წყალგამტარი ხვრეტების ზომები 0.30×0.40 მ, ხოლო თევზსავალით გატარებული წყლის 
ხარჯი - 0.193 მ3/წმ-ს. ანგარიშის თანახმად,  თევზების ტურბინებში მოხვედრის თავიდან ასაცილებლად 
პროექტით ასევე გათვალისწინებულია ელექტრო-იმპულსური თევზამრიდი კვანძების მოწყობა, 
რომელიც შედგება შემდეგი კომპონენტებისგან: კვების წყარო; მართვის ბლოკი; ძალური ბლოკი; ენერგიის 
მაგროვებელი ბლოკი და შლეიფი.

გზშ-ის ანგარიშის მიხედვით, ქარელი ჰესის სააგრეგატო ბლოკი, რომელიც მდინარის მარჯვენა ნაპირთან 
მოეწყობა, წარმოადგენს რკინა-ბეტონის კონსტრუქციის ნაგებობას და მასში გათვალისწინებულია 4 ცალი, 
თითოეული 54 მ3/წმ წყლის ხარჯზე გათვლილი კაპლანის ტიპის ვერტიკალურღერძიანი ტურბინის 
დამონტაჟება. თითოეული ტურბინის სიმძლავრე შეადგენს 3.7 მგვტ-ს. ჰესის სააგრეგატო შენობის ბლოკში 
დამონტაჟებული თითოეული ტურბინის წყალმიმღები ხვრეტის სიგანე შეადგენს 8.5 მ-ს, ხოლო სიმაღლე 
- ზედა ბიეფის მხრიდან საწყის კვეთში 7 მ-ს. წყალმიმღების შესასვლელ ხვრეტზე გათვალისწინებულია 
ნაგავდამჭერი გისოსის მოწყობა. ჰესის შენობის იმ ნაწილში, სადაც გათვალისწინებულია 
ტრანსფორმატორების (შიდა მოხმარების ტრანსფორმატორი, ასევე, დიზელ-გენერატორი) განთავსება, 
მოეწყობა სპეციალური ზეთშემკრები ავზები. ტურბინა-გენერატორის გაციების სისტემა იქნება წყლით, 
ჩაკეტილის სისტემის სახით, რაც ასევე ამცირებს წყალში ზეთის მინარევების მოხვედრის საფრთხეს. ჰესის 
სააგრეგატო შენობაში ტურბინა-გენერატორების განთავსების დარბაზის უკანა მხარეს მოეწყობა ჰესის 
სამომსახურეო ნაწილი (მართვის ოთახი, ელექტრო-კარადების განთავსების სათავსო, ჰესის 
ექსპლუატაციაზე დასაქმებული პერსონალის დასასვენებელი სათავსო და სანიტარული კვანძი, სასაწყობო 
მეურნეობა და ა.შ) და ჰესის ფუნქციონირებისთვის საჭირო სათავსოები.



წარმოდგენილი დოკუმენტაციის მიხედვით, პროექტის მიხედვით, „ქარელი ჰესის“ ჰესის სააგრეგატო 
შენობების უშუალო სიახლოვეს, დაახლოებით 680 მ2 ფართობის ტერიტორიაზე დაგეგმილია 110 კვ ძაბვის 
სატრანსფორმატორო ქვესადგურების მოწყობა. ქვესადგურის განთავსების GPS კოორდინატებია: X-
407009.8 Y-4654780.4, X-407005.1 Y-4654781.9, X-406998.1 Y-4654797.9, X-406999.9 Y-4654802.1, X-407019.6 Y-
4654810.9, X-407024.56 Y-4654809.3, X-407031.5 Y-4654793.7, X-407029.7 Y-4654789.3). ანგარიშის მიხედვით, 
ქვესადგურის პროექტი შესრულებულია „ელექტროდანადგარების მოწყობის წესებისა“ და 
„უსაფრთხოების ტექნიკის წესების“ მოთხოვნათა სრული დაცვით და საპროექტო ქვესადგურიდან, 
ელეტროენერგია 110 კვ ძაბვის ელექტროგადამცემი ხაზის საშუალებით დაკავშირებული იქნება მტკვარის 
ჰესების კასკადის პროექტის ფარგლებში დაგეგმილ ურბნისის 220/110 კვ. ძაბვის შემკრებ ქვესადგურთან. 
აღნიშნული საპროექტო ქვესადგური დაახლოებით 3 კმ სიგრძის 220 კვ ძაბვის ელექტროგადამცემი ხაზით 
დაუკავშირდება 220 კვ ძაბვის სს „საქართველოს სახელმწიფო ელექტროსისტემას“ საპროექტო 
ქვესადგურს „ურბნისი 220“-ს. გზშ-ის ანგარიშის მიხედვით, „ქარელი ჰესის“ ქსელთან მიერთების და 
ელექტროგადამცემი ხაზის (ეგხ) მოწყობის საკითხი ცალკე პროექტის სახით განხორციელდება.

წარმოდგენილი დოკუმენტაციის მიხედვით, საპროექტო 110/10 კვ ძაბვის ქვესადგურში 
გათვალისწინებულია 1 კომპლექტი 20 მგვა სიმძლავრის ტრანსფორმატორის მოწყობა, რისთვისაც 
მოეწყობა რკინა-ბეტონის საძირკველები. ტრანსფორმატორის საძირკველი მოიცავს ზეთმიმღებ ავზს, 
რომელიც 200 მმ-იანი ფოლადის მილის საშუალებით შეუერთდება ზეთშემკრებ რეზერვუარს. საპროექტო 
110 კვ ძაბვის ქვესადგურში დაკომპლექტებული იქნება: 110 კვ ძაბვის ელეგაზური ამომრთველი, 110 კვ 
ძაბვის სამპოლუსა გამთიშველები-დამიწების 2 დანით, 110 კვ ძაბვის დენის ტრანსფორმატორები, 110 კვ 
ძაბვის ტრანსფორმატორები, 110 კვ ძაბვის აწევის შემზღუდველები. ანგარიშის მიხედვით, ქვესადგურში 
მექანიკური მდგრადობიდან და სიმძლავრიდან გამომდინარე, პროექტით გათვალისწინებულია ფოლად-
ალუმინის AC-400/51 სადენის გამოყენება.

გზშ-ის ანგარიშის მიხედვით, ქარელი ჰესის კაშხლის ზედა ბიეფში, შეტბორვის ზონის გასწვრივ 
გათვალისწინებულია არმირებული ბეტონის ნაპირდამცავი დამბების მოწყობა. საპროექტო ნაპირდამცავი 
კედლის სიგრძე ჯამურად შეადგენს 3552 მ-ს (მარცხენა ნაპირზე 1848 მ; მარჯვენა 1704 მ-ს). ნაპირდამცავ 
კედლებს მაქსიმალური სიმაღლე (7 მ ათვლილი მდინარის ფსკერის გასაშუალოებული ნიშნულიდან, 14 მ 
ათვლილი კედლის ფუნდამენტის ძირიდან) ექნება უშუალოდ ჰესის შენობასთან და თანდათან 
შემცირდება ჰესის შენობიდან ზევით, მდინარის დინების საწინააღმდეგო მიმართულებით. ნაპირდამცავი 
კედლები მოეწყობა 12 მეტრი სიგრძის სექციების სახით, რომლებიც ერთმანეთისაგან გამოყოფილი იქნება 
ტემპერატურულ-დეფორმაციული ნაკერებით. გარდა ნაპირდამცავი დამბებისა, პროექტი ითვალისწინებს 
სათავე ნაგებობიდან მდინარის ქვედა დინებაში, მდ. მტკვრის მარჯვენა სანაპიროზე, ეროზიის 
საწინააღმდეგო ბადისგან დამზადებული გაბიონის ეკრანების მოწყობას, რომელიც შიგნიდან შეივსება 
ქვებით ან მძიმე ინერტული მასალით. გაბიონის სიგრძე შეადგენს 470 მეტრს.

ქარელი ჰესის განთავსების უბანის მიმდებარედ, მდინარე მტკვრის მარცხენა სანაპიროზე, უშუალოდ 
ჰესის სათავე ნაგებობიდან მდინარის ქვედა ბიეფის მიმართულებით დაახლოებით 135 მეტრის მანძილზე 
მტკვარს უერთდება მდ. ფცა, ხოლო მდ. ფრონეს მდ. მტკვართან შესართავი მდებარეობს ასევე სათავე 
ნაგებობიდან 178 მეტრის მანძილის დაშორებით. აღნიშნულ მონაკვეთზე, მდინარის მარცხენა 
სანაპიროზე, ჰესის შენობის მიმდებარედ გათვალისწინებულია 750 მეტრი სიგრძის გაბიონის დამცავი 
კედლის მოწყობა, რაც მნიშვნელოვანია ჰესის სათავე ნაგებობაზე მდ. ფცისა და მდ. ფრონეს პოტენციური 
ზემოქმედების შესამცირებლად. აღნიშნულ გაბიონის დამცავ კედლებს შორის 9650 მ2 ფართობის 
ტერიტორიის შევსება მოხდება გრუნტით.

გზშ-ის ანგარიშის მიხედვით, პროექტის მიზნებისთვის სამშენებლო ბანაკის მოწყობა 
გათვალისწინებულია მდინარე მტკვრის მარცხენა სანაპიროზე, სახელმწიფო საკუთრებაში არსებულ 
სასოფლო-სამეურნეო დანიშნულების მიწის ნაკვეთზე (ს/კ 68.11.53.002.607). სამშენებლო ბანაკის 



ტერიტორიის ფართობი შეადგენს 5000 მ2-ს. სამშენებლო ბანაკის GPS კოორდინატებია: X-405827 Y-
4654742; X-405793 Y-4654778; X-405867 Y-4654846; X-405901 Y-4654809. 

წარმოდგენილი დოკუმენტაციის მიხედვით, სამშენებლო ბანაკიდან უახლოესი საცხოვრებელი სახლი 
(სოფ. დოღლაური) მდებარეობს ჩრდილო-აღმოსავლეთით, 670 მეტრის დაშორებით. სამშენებლო ბანაკის 
ტერიტორიიდან უახლოეს წყლის ობიექტამდე (მდ. მტკვარი) დაცილების მანძილი შეადგენს 90 მეტრს. 
სამშენებლო ინფრასტრუქტურა მოეწყობა მცენარეული საფარისგან თავისუფალ ტერიტორიებზე. გზშ-ის 
ანგარიშში წარმოდგენილია სამშენებლო ბანაკის სიტუაციური სქემა და გეგმა ექსპლიკაციით, რომლის 
თანახმად, სამშენებლო ბანაკის ტერიტორიაზე მოეწყობა სხვადასხვა დანიშნულების სასაწყობო 
მეურნეობები და საამქროები. კერძოდ: 30 მ3/სთ წარმადობის ბეტონის კვანძი; ცემენტის საწყობი; ბეტონის 
დასამზადებლად საჭირო ინერტული მასალების (ქვიშა, ღორღი) დასაწყობების ადგილი; არმატურის 
საწყობი და საამქრო; ტექნიკის სადგომი; წყლის რეზერვუარი; საერთო დანიშნულების საწყობი; 
ავარიული დიზელ-გენერატორი; ჩამდინარე წყლების შემკრები ორმო 20 მ3 ტევადობის; საცხოვრებელი 
მოდულები; მშენებლობის მენეჯმენტის ოფისი; სამედიცინო პუნქტი; სამორიგეო და სანიტარული კვანძი. 
გზშ-ის ანგარიშის მიხედვით, სამშენებლო ბანაკის ტერიტორიაზე საწვავის სამარაგო რეზერვუარების 
მოწყობა დაგეგმილი არ არის და სამშენებლო ტექნიკის საწვავით გამართვა მოხდება მოძრავი 
ავტოცისტერნის საშუალებით, ხოლო სატრანსპორტო საშუალებების გამართვისთვის გამოყენებული 
იქნება უახლოესი ავტოგასამართი სადგურები.

გზშ-ის ანგარიშის მიხედვით, პროექტით გათვალისწინებული სამშენებლო სამუშაოები მოიცავს შემდეგ 
ეტაპებს: მისასვლელი გზების მოწყობა-მოწესრიგებას; სამშენებლო ბანაკის, სამშენებლო მოედნების 
მომზადებას და მშენებლობისთვის საჭირო დანადგარ-მექანიზმების მობილიზაციას; ძირითად 
სამუშაოებს (მიწის სამუშაოებს, ნაგებობის ფუნდამენტების მომზადებას; წარმოქმნილი გრუნტის 
მართვას; მუდმივი კონსტრუქციების მშენებლობას; სარეკულტივაციო სამუშაოებს და ნაგებობების 
ექსპლუატაციაში გასაშვებად მომზადებას).

სამშენებლო სამუშაოების პროცესში გამოყენებული იქნება შემდეგი სამშენებლო ტექნიკა: თვითმცლელი; 
ექსკავატორი მუხლუხა, ბულდოზერი, ბეტონის ტუმბო, ავტობეტონმრევი მიქსერი, 
ავტოდამტვირთველი, მობილური ამწე და სხვა.  გზშ-ის ანგარიშის მიხედვით, სამშენებლო სამუშაოების 
სავარაუდო ხანგრძლივობა შეადგენს 24 თვეს (300 დღ/წელ) და ჰესის მშენებლობაზე გათვალისწინებულია 
70-80 ადამიანის დასაქმება, ხოლო ჰესის ოპერირება მოხდება წელიწადში 365 დღის განმავლობაში და 
დასაქმებული პერსონალის რაოდენობა იქნება დაახლოებით 8-10 ადამიანი, რომლებიც იმუშავებენ 
ერთცვლიანი, 8-საათიანი სამუშაო რეჟიმით.

წარმოდგენილი დოკუმენტაციის თანახმად, ცენტრალური საავტომობილო მაგისტრალიდან ჰესის 
საპროექტო უბნებზე მდინარე მტკვარის მარცხენა ნაპირთან მისასვლელად გამოყენებული იქნება სოფ. 
დოღლაურის საავტომობილო გზა, მდინარის მარჯვენა სანაპიროსთან კი ქ. ქარელის მხრიდან. პროექტით 
გათვალისწინებულია არსებული დაზიანებული გზების სარეაბილიტაციო სამუშაოები, რაც 
ითვალისწინებს ვაკისის მოსწორებას, მოხრეშვას და ცალკეულ შევიწროებულ ადგილებში გაფართოებას, 
ხოლო გარკვეულ მონაკვეთებში, ჰესის მშენებლობის ადგილამდე მისასვლელად საჭირო იქნება ახალი 
გზის მოწყობა, რომელთა ჯამური სიგრძე შეადგენს დაახლოებით 2908 მეტრს.

გზშ-ის ანგარიშის მიხედვით, მდინარის კალაპოტის გადამკეტი ნაგებობების მოწყობის პროცესში 
გათვალისწინებულია, როგორც საექსპლუატაციო დანიშნულების, ისე საერთო დანიშნულების 
საავტომობილო ხიდის მოწყობა (სიგრძე 150მ, სიგანე 5მ), რომელთა ბურჯები დაეყრდნობა ჰესის 
შემადგენლობაში შემავალი კვანძების ბეტონის კონსტრუქციას. აღნიშნული საერთო დანიშნულების 
საავტომობილო ხიდით შესაძლებელი იქნება მდ. მტკვრის ერთი ნაპირიდან მეორე ნაპირზე დაკავშირება. 
ქარელი ჰესის საპროექტო ტერიტორიის ფარგლებში არ ექცევა არცერთი საფეხმავლო თუ საერთო 
დანიშნულების საავტომობილო ხიდები, მაგრამ წყალსაცავის შეტბორვის ზონაში ექცევა სარკინიგზო 
ხიდი. სარკინიგზო ხიდის მდგრადობაზე შესაძლო ზემოქმედების შეფასების მიზნით მიმდინარეობს 



დეტალური საინჟინრო-გეოლოგიური და ტექნიკური კვლევები და შესაბამისი საექსპერტო დასკვნა 
მშენებლობის დაწყებამდე წარდგენილი იქნება სსიპ გარემოს ეროვნულ სააგენტოში. საექსპერტო 
დასკვნის მიხედვით, საჭიროების შემთხვევაში, შესრულებული იქნება შესაბამისი პრევენციული 
ღონისძიებები.

გზშ-ის ანგარიშის თანახმად, ქარელი ჰესის ნაგებობის  საძირკვლების მოწყობისას მოსალოდნელია 
დაახლოებით 115 000 მ2 მოცულობის გრუნტის წარმოქმნა, რომლის მნიშვნელოვანი რაოდენობა 
გამოყენებული იქნება უკუყრილების სახით და ნაპირდამცავი ნაგებობების მშენებლობისათვის, ხოლო 
ნაწილი (3000-5000 მ3) დასაწყობდება ფუჭი ქანების სანაყაროზე. ანგარიშის თანახმად, ნაპირდამცავი 
დამბების უკან გრუნტის მიტვირთვის მოსაწყობად საჭიროა 300 000 მ3 გრუნტი, ხოლო გაბიონის დამცავი 
კედლის მოსაწყობად - 70 ათასი მ3 გრუნტი, ჯამში 370 000 მ3. შესაბამისად, საჭირო გახდება დამატებით 
დაახლოებით 255 000 მ3 გრუნტის შემოტანა. ფუჭი ქანების სანაყაროსთვის შერჩეულია 3000 მ2 ფართობის 
ტერიტორია, რომელიც მდებარეობს მდ. მტკვრის მარცხენა სანაპიროზე, სახელმწიფო საკუთრებაში 
არსებულ სასოფლო-სამეურნეო დანიშნულების მიწის ნაკვეთზე (ს/კ 68.11.53.002.607; 68.11.53.002.608). 
სანაყაროს GPS კოორდინატებია: X-406131.9 Y-4655003.5; X-406111.9 Y-4655025.9; X-406186.5 Y-4655092.5; 
X-406206.5 Y-4655070. მდ. მტკვრის მდინარის აქტიური კალაპოტის სანაპირო ზოლიდან 85 მ-ის, ხოლო 
მდ. ფცადან 70 მეტრი მანძილის დაცილებით. წარმოდგენილი დოკუმენტაციის თანახმად, სანაყაროს 
ტერიტორიის ზედაპირი დაფარულია ბალახეული საფარით და ნიადაგის ნაყოფიერი ფენის სისქე 
საშუალოდ შეადგენს 10-12 სმ-ს. სანაყაროების მოწყობის შემდეგ ჩატარდება ზედაპირის რეკულტივაცია 
და შესაძლებელი იქნება მისი თავდაპირველი დანიშნულებით გამოყენება.

წარმოდგენილი დოკუმენტაციის თანახმად, პროექტის სპეციფიკიდან გამომდინარე (ჰესის ძირითადი 
ნაგებობები განთავსებული იქნება მდინარის აქტიურ კალაპოტში), ნიადაგის ნაყოფიერი ფენის მოხსნა 
განხორციელდება სამშენებლო ბანაკის (600 მ3), ფუჭი ქანების სანაყაროს (360მ3) და ახლად მოსაწყობი 
გზების დერეფნისთვის შერჩეულ ტერიტორიებზე (727 მ3). ჯამურად განხორციელდება 1687 მ3 ნიადაგის 
ნაყოფიერი ფენის მოხსნა, რომელიც დასაწყობდება ფუჭის ქანების სანაყაროს ტერიტორიაზე გამოყოფილ 
300 მ2 ფართობის ტერიტორიაზე, რომლის GPS კოორდინატებია: X-406186.5 Y-4655055.3; X-406177.6 Y-
4655065.1; X-406194.6 Y-4655080.2; X-406203.3 Y-4655070.6.  წარმოდგენილი დოკუმენტაციის თანახმად, 
ნიადაგის ნაყოფიერი ფენის მოხსნის და დასაწყობების სამუშაოები განხორციელდება „ნიადაგის 
ნაყოფიერი ფენის მოხსნის, შენახვის, გამოყენებისა და რეკულტივაციის შესახებ” საქართველოს 
მთავრობის 2013 წლის 31 დეკემბრის N424 დადგენილებით დამტკიცებული ტექნიკური რეგლამენტის 
მოთხოვნების დაცვით და სამშენებლო სამუშაოების დასრულების შემდგომ ნაყოფიერი ფენა ძირითადად 
გამოყენებული იქნება სარეკულტივაციო სამუშაოებში.

გზშ-ის ანგარიშის მიხედვით, ჰესის მშენებლობის პერიოდში წყლის გამოყენება მოხდება ბეტონის ნარევის 
დასამზადებლად (4680 მ3/წელ), სასმელ-სამეურნეო დანიშნულებით (1080 მ3/წელ), ხანძარსაწინააღმდეგო 
მიზნებისთვის და მშრალ ამინდებში სამშენებლო მოედნების და მისასვლელი გზების მოსარწყავად (2500-
3000 მ3/წელ). სამშენებლო ბანაკში სასმელად გამოყენებული იქნება შემოტანილი წყალი, ხოლო 
ტექნიკური მიზნებისთვის წყლის აღება გათვალისწინებულია მდ. მტკვრიდან. სამეურნეო-ფეკალური 
ჩამდინარე წყლების (1026 მ3/წელ) არინებისათვის სამშენებლო ბანაკის ტერიტორიაზე მოეწყობა 20 მ3 
მოცულობის ჰერმეტული საასენიზაციო ორმო, რომელიც პერიოდულად განიტვირთება შესაბამისი 
ხელშეკრულების საფუძველზე. სამშენებლო ბანაკის ტერიტორიაზე საწარმოო ჩამდინარე წყლების 
წარმოქმნა მოსალოდნელი არ არის და მდ. მტკვარში ჩამდინარე წყლების ჩაშვებას ადგილი არ ექნება. 
სანიაღვრე წყლების არინების მიზნით, სამშენებლო ბანაკის ტერიტორიის პერიმეტრზე 
გათვალისწინებულია წყალამრიდი არხების მოწყობა, ხოლო სანიაღვრე წყლების დაბინძურების რისკის 
მქონე უბნებზე ნაყარი მასალები განთავსდება ფარდულის ტიპის სათავსებში.

ჰესის ექსპლუატაციის ეტაპზე წყლის გამოყენება მოხდება სასმელ-სამეურნეო (346.75 მ3/წელ) 
დანიშნულებით და ხანძარსაწინააღმდეგო (450-500 მ3/წელ) მიზნებისთვის. გზშ-ის ანგარიშის მიხედვით, 



ექსპლუატაციის ფაზაზე საწარმოო ჩამდინარე წყლების წარმოქმნას ადგილი არ ექნება, ხოლო 
საყოფაცხოვრებო-სამეურნეო ჩამდინარე წყლების (329.4 მ3/წელ) მართვა მოხდება ჰერმეტული 
საასენიზაციო ორმოს საშუალებით.

გზშ-ის ანგარიშის თანახმად, ქარელი ჰესის საინჟინრო-გეოლოგიური შეფასებისთვის გაყვანილი იქნა 10 
ჭაბურღილი, საერთო სიგრძით 120 მ. საინჟინრო-გეოლოგიური კვლევების მონაცემების საფუძველზე, 
ჰესის საპროექტო ტერიტორიაზე გამოიყო ორი საინჟინრო-გეოლოგიური ელემენტი (სგე). 
გეომორფოლოგიური, გეოლოგიური და ჰიდროგეოლოგიური პირობებიდან გამომდინარე, საკვლევი 
ტერიტორია დამაკმაყოფილებელ საინჟინრო-გეოლოგიურ პირობებში იმყოფება და საინჟინრო-
გეოლოგიური პირობების სირთულის მიხედვით მიეკუთვნება II (საშუალო) სირთულის კატეგორიას და 
მოქცეულია 8-ბალიან სეისმურ ზონაში. წარმოდგენილი დოკუმენტაციის მიხედვით, საკვლევი 
ტერიტორიის ფარგლებში და მის მიმდებარედ თანამედროვე საშიში გეოდინამიკური პროცესების მიერ 
მასშტაბურად ჩამოყალიბებული ან გართულებული რელიეფის ფორმები არ აღინიშნება. საპროექტო 
ტერიტორიაზე ძირითადად ფიქსირდება გვერდითი ეროზია და მდინარის ჭალა-კალაპოტში მძლავრი 
აკუმულაციური კუნძულები. როგორც აღინიშნა, ქარელი ჰესის წყალსაცავის პერიმეტრზე 
გათვალისწინებულია არმირებული ბეტონის ნაპირდამცავი დამბების და ეროზიის საწინააღმდეგო 
გაბიონების (ეკრანების) მოწყობა, რაც მიზნად ისახავს მდინარის კალაპოტის და ნაპირების დაცვას. 
აღნიშნულის გათვალისწინებით, ჰესის ექსპლუატაციის ფაზაზე საშიში გეოდინამიკური პროცესების 
გააქტიურება მოსალოდნელი არ არის. წყალსაცავების ნაპირდამცავი ნაგებობების მიმდებარე 
ფერდობებიდან მოდენილი ზედაპირული და მიწისქვეშა წყლების, ასევე დამბის ძირიდან გამონაჟონი 
წყლების არინების მიზნით, ნაპირდამცავი კედლების მთელ სიგრძეზე დაგეგმილია სადრენაჟო არხების 
მოწყობა, რომელთა საშუალებით წყლები ჩაშვებული იქნება კაშხლის ქვედა ბიეფებში.  აღნიშნული 
საპროექტო გადაწყვეტებით მინიმუმამდე შემცირდება მიმდებარე ჭალების დაჭაობების რისკები და 
მოხდება გრუნტის წყლების დონის რეგულირება.

გზშ-ის ანგარიშის თანახმად, მდინარე მტკვრის საშუალო წლიური ხარჯების დასადგენად ანალოგად 
გამოყენებულია ჰ/ს „ლიკანის“ მრავალწლიური დაკვირვების მონაცემები. გზშ–ის ანგარიშში მოცემულია 
ინფორმაცია 10%, 50%, 90%-იანი უზრუნველყოფის ყოველთვიური და მრავალწლიური წყლის საშუალო 
ხარჯების, მდ. მტკვრის სხვადასხვა უზრუნველყოფის საშუალო წლიური ხარჯების შიდაწლიური 
განაწილების (თვეების მიხედვით), წყლის მაქსიმალური და მინიმალური ხარჯების შესახებ, ასევე წყლის 
მაქსიმალური დონეები და კალაპოტის ადგილობრივი გარეცხვის სიღრმე. წარმოდგენილი 
დოკუმენტაციის თანახმად, ექსპლუატაციის ეტაპზე ქვედა ბიეფში მუდმივად გატარდება დადგენილი 
ეკოლოგიური ხარჯი - 9,55 მ3/წმ. როგორც აღინიშნა, ჰესების ოპერირების ეტაპზე, მდინარის ბუნებრივი 
ჩამონადენის და ეკოლოგიური ხარჯის აღრიცხვის მიზნით, საპროექტო კაშხლების ზედა და ქვედა 
ბიეფებში მოეწყობა ავტომატური ხარჯმზომები და უზრუნველყოფილი იქნება წყალსაცავის შევსების 
პროცესში დადგენილი ეკოლოგიური ხარჯის უწყვეტ რეჟიმში გატარება.

გზშ-ის ანგარიშის მიხედვით, იმის გათვალისწინებით, რომ ჰესის ძირითადი ნაგებობების სამშენებლო 
სამუშაოები მდ. მტკვრის კალაპოტში განხორციელდება, მოსალოდნელია ზედაპირული წყლის ხარისხზე 
ზემოქმედება, რაც ძირითადად შეწონილი ნაწილაკების კონცენტრაციების ზრდას, მყარი და თხევადი 
ნარჩენების არასწორი მართვას და საწვავის/ზეთის შემთხვევითი ჩაღვრის შედეგად სხვადასხვა 
დამაბინძურებლების გავრცელებას უკავშირდება. გარდა ამისა, სამშენებლო ბანაკში ბეტონის და 
არმატურის საამქროს ფუნქციონირებისთვის დაგეგმილია წყალაღება, რის გამოც მოსალოდნელია 
მდინარის წყლის დებიტის ცვლილება და კალაპოტში ნატანის გადაადგილების შეზღუდვა. ანგარიშის 
მიხედვით, მშენებლობის ფაზაზე მდინარის ჰიდროლოგიური რეჟიმის ცვლილება მოსალოდნელი არ 
არის, ხოლო წყლის ხარისხზე ზემოქმედების რისკების შემცირება შესაძლებელი იქნება შესაბამისი 
შემარბილებელი ღონისძიებების განხორციელებით. ჰესის მშენებლობის პროცესში ასევე მოსალოდნელია 
მიწისქვეშა წყლების ხარისხზე ზემოქმედება, რაც ძირითადად ნაგებობების საძირკვლების მომზადების 
სამუშაოებთან იქნება დაკავშირებული.

წარმოდგენილი დოკუმენტაციის მიხედვით, საპროექტო ტერიტორიები არ ხვდება საქართველოში 
ფრინველთა სპეციალური დაცული ტერიტორიების (Special Protection Areas SPA) ფარგლებში და არ 
ემთხვევა ფრინველთათვის მნიშვნელოვან ადგილს (Important bird areas – IBA), გარდა ამისა, საპროექტო 



მონაკვეთებიდან არცერთი არ ექცევა დაცული ტერიტორიების ფარგლებში. საპროექტო მონაკვეთიდან 
20.6 კმ-ის დაშორებით მდებარეობს ზურმუხტის ქსელის მიღებული საიტი „Surami 2 GE0000049“. 

გზშ-ის ანგარიშში და თანდართულ დოკუმენტაციაში წარმოდგენილია ჰესისა და მასთან დაკავშირებული 
ინფრასტრუქტურის გავლენის ზონაში არსებული ბიომრავალფეროვნების კვლევის შედეგები, 
შეფასებულია ბიომრავალფეროვნების კომპონენტებზე ზემოქმედება და წარმოდგენილია შესაბამისი 
შემარბილებელი/საკომპენსაციო ღონისძიებები. დოკუმენტაციაში მოცემულია ბიომრავალფეროვნების 
კვლევის შესახებ ინფორმაცია, სადაც წარმოდგენილია ინფორმაცია ჩატარებული კვლევების 
მეთოდოლოგიის, შედეგების, შემარბილებელი/საკომპენსაციო და სარეკომენდაციო ღონისძიებების 
შესახებ. კვლევები ჩატარებულია ფლორისა და ფაუნის წარმომადგენლებზე. ფაუნის კვლევა მოიცავს 
ფრინველების, ძუძუმწოვრების, იქთიოფაუნის, ხელფრთიანების, ფრინველების და წყალზე 
დამოკიდებული სახეობების კვლევებს.

წარმოდგენილი ინფორმაციის თანახმად, საპროექტო დერეფანში გამოიყო EUNIS-ის ჰაბიტატების 
კლასიფიკაციის მიხედვით დაყოფილი 10 ძირითადი ჰაბიტატი (G1.1 - ჭალისა და სანაპირო ტყეები, სადაც 
დომინირებს მურყანი, არყი, ვერხვი ან ტირიფი; E1 - მშრალი ველები; E2 - მეზოფილური მდელოები; S38 
- ზომიერი სარტყლის ნატყევარზე განვითარებული ბუჩქნარი; F9.1 - მდინარისპირა ბუჩქნარი; C3.55 - 
მცენარეებით მეჩხერად დასახლებული მდინარის ხრეშიანი ნაპირები; C2.2 - მუდმივი, მიქცევა-
მოქცევისგან დამოუკიდებელი, სწრაფი, ტურბულენტური დინებები; H5.6 - ხრიოკი ადგილები; D5.3 - 
Juncus spp.-ის დიდი კორომები და C3.23 - ტბების, მდინარეებისა და ნაკადულების კიდეებზე არსებული 
თანასაზოგადოებები). გზშ-ის ანგარიშის მიხედვით, საპროექტო ჰესების ტერიტორიაზე, წარმოდგენილია 
მდინარის კალაპოტი და მდინარის პირველი ტერასა მეორადი მცენარეულობით. ჭალის ზონაში ტყეებში 
შემორჩენილია ვიწრო ზოლების ან მცირე კორომების სახით. ჭალის ტყის ადგილას განვითარებულია 
მეორადი ბალახოვანი ცენოზები და ბუჩქნარები. ანგარიშის მიხედვით, საპროექტო არეალში იზრდება 
საქართველოს წითელი ნუსხით დაცული სამი სახეობა - შიშველი თელადუმა (Ulmus glabra), პატარა 
თელადუმა (Ulmus minor) და კაკლის ხე (Juglans regia), ხოლო კვლევის ფარგლებში არ გამოვლენილა 
ეროვნული ან საერთაშორისო კანონმდებლობით დაცული გადაშენების (EN) ან კრიტიკული გადაშენების 
საფრთხეში (CR) მყოფი მცენარეთა სახეობები. 

გზშ-ის ანგარიშის თანახმად, საპროექტო არეალში, სადაც საველე ფაუნისტური კვლევები განხორციელდა 
2024 წელის ზაფხულში (ივლისი-აგვისტო) და 2025 წლის ზაფხულში (ივლისი). საველე კვლევების და 
არსებული სამეცნიერო ლიტერატურის დამუშავების შედეგად მთელ საპროექტო არეალში და მის 
მიმდებარე ადგილებში გამოვლენილია ძუძუმწოვრების 35-მდე, ხელფრთიანების 20-მდე, ფრინველების 
100-ზე მეტი, ქვეწარმავლების და ამფიბიების 20-მდე, მოლუსკების და სხვადასხვა სახის უხერხემლოების 
500-ზე მეტი სახეობა. გზშ-ის ანგარიშის მიხედვით, პროექტის გავლენის ზონაში საქართველოს წითელ 
ნუსხაში შესული ძუძუმწოვრებიდან ხვდება წავი (Lutra lutra), შესაბამისად, ანგარიშში 
გათვალისწინებულია პროექტის ფარგლებში წავზე ზემოქმედების შემარბილებელი ღონისძიებები, 
კერძოდ: სამუშაოების წარმართვა ისე, რომ შენარჩუნდეს წავის ჰაბიტატი წყლის ობიექტებში და ნაპირზე; 
წავის დაფიქსირების შემთხვევაში სამუშაოების შეწყვეტა და შემდგომი ქმედებების განსაზღვრა სათანადო 
კვალიფიკაციის სპეციალისტის შეფასების საფუძველზე და სხვა. გარდა ამისა, ხელფრთიანებიდან 
საქართველოს წითელი ნუსხით დაცული სახეობებიდან გავრცელებულია ევროპული მაჩქათელა 
(Barbastella barbastellus) და გიგანტურ მეღამურა (Nyctalus lasiopterus), ფრინველებიდან ბექობის არწივი 
(Aquila heliaca), მთის არწივი (Aquila chrysaetos), დიდი მყივანი არწივი (Clanga clanga), ფასკუნჯი (Neophron 
percnopterus) და ა.შ, ქვეწარმავლების დაცული სახეობებიდან გვხდება ხმელთაშუაზღვეთის კუ (Testudo 
graeca).

წარმოდგენილი კვლევის შედეგების თანახმად, საპროექტო მონაკვეთში გავრცელებულია 20 სახეობის 
თევზი, რომელთაგან 11 (Alburnoides eichwaldii; Neogobius constructor; Vimba vimba; Rhodeus sericeus; Gobio 
caucasicus; Squalius agdamicus; Nemacheilus brandti; Pseudorasbora parva; Acanthobrama microlepis) 
დაფიქსირდა ჩატარებული კვლევის ფარგლებში. იქთიოფაუნაზე ზემოქმედების რისკების შემცირებისა 
და საარსებო გარემოს შენარჩუნების მიზნით, პროექტის ფარგლებში დაგეგმილია თევზსავალისა და 
თევზამრიდის მოწყობა და იქთიოფაუნის სახეობების მონიტორინგი. ამასთან, საპროექტო საქმიანობით 



წყლის ბიოლოგიურ გარემოზე ზემოქმედების საკომპენსაციოდ გათვალისწინებულია მდ. მტკვრის 
რომელიმე შენაკადის (მდ. ძამა) ნაკადულის კალმახის ქვირითით დათევზიანება.

გზშ-ის ანგარიშში და ატმოსფერულ ჰაერში მავნე ნივთიერებათა ზღვრულად დასაშვები გაფრქვევის 
ნორმების პროექტში ასახულია სამშენებლო ბანაკის ფუნქციონირებით გამოწვეული ზემოქმედების 
ფაქტობრივი მაჩვენებლები ატმოსფერული ჰაერის ხარისხზე, იდენტიფიცირებულია მავნე ნივთიერებათა 
გამოყოფის და გაფრქვევის წყაროები, ატმოსფერულ ჰაერში გაფრქვეულ მავნე ნივთიერებების 
შემადგენლობა, მათი რაოდენობრივი მაჩვენებლები და გაფრქვევის სხვა პარამეტრები. სამშენებლო 
ბანაკის ფუნქციონირების შედეგად ატმოსფერული ჰაერის დაბინძურება მოსალოდნელია ისეთი 
მექანიზმ-დანადგარებით, როგორიცაა ბეტონშემრევი, ცემენტის სილოსი, ნედლეულის საწყობი, 
ლენტური კონვეიერი, ავტოსადგომი და ა.შ. წარმოდგენილი ანგარიშის მიხედვით, სამშენებლო ბანაკის 
ფუნქციონირებისას ატმოსფერულ ჰაერში გაიფრქვევა რკინის ოქსიდი, მანგანუმი და მისი ნაერთები, 
აზოტის დიოქსიდი, აზოტის ოქსიდი, ჭვარტლი, გოგირდის დიოქსიდი, ნახშირბადის ოქსიდი, აირადი 
ფტორიდები, ძნელად ხსნადი ფტორიდები, ნავთის ფრაქცია, მყარი ნაწილაკები და არაორგანული 
მტვერი. გაბნევის ანგარიშის მიხედვით ატმოსფერულ ჰაერში გაფრქვეული მავნე ნივთიერებათა 
კონცენტრაცია არ აჭარბებს კანონმდებლობით დადგენილ ზღვრულად დასაშვებ მნიშვნელობებს 
ობიექტებიდან 500 მ-იანი რადიუსის საზღვარზე (მაქსიმალური კონცენტრაცია აზოტის დიოქსიდის, 
ზდკ-ს წილი 0.084მგ/მ3). ამდენად, სამშენებლო ბანაკის ფუნქციონირება არ გამოიწვევს ჰაერის ხარისხის 
გაუარესებას და მიღებული გაფრქვევები შესაძლებელია დაკვალიფიცირდეს როგორც ზღვრულად 
დასაშვები გაფრქვევები.

ამასთან, ატმოსფერულ ჰაერზე ზემოქმედების შემცირების მიზნით, გზშ-ის ანგარიშში მოცემულია 
შემარბილებელი ღონისძიებები, მათ შორის: მანქანა-დანადგარების, ასევე სტაციონარული ობიექტების 
ტექნიკური გამართულობის კონტროლი; მოძრაობის ოპტიმალური სიჩქარის დაცვა; მშრალ ამინდში 
მტვრის ემისიის შესამცირებლად სამუშაო უბნების მორწყვა, ნაყარი სამშენებლო მასალების 
ტრანსპორტირების წესების დაცვა და სხვ. წარმოდგენილი დოკუმენტაციის მიხედვით, ექსპლუატაციის 
ეტაპზე ატმოსფერული ჰაერის დაბინძურების სტაციონარული წყაროები გათვალისწინებული არ არის. 
შესაბამისად, ატმოსფერული ჰაერის ხარისხზე მოკლევადიანი ზემოქმედება მოსალოდნელია მხოლოდ 
ჰესის სარემონტო-პროფილაქტიკური სამუშაოების დროს.

გზშ-ის ანგარიშის მიხედვით, სამშენებლო სამუშაოების პროცესში და ჰესის ექსპლუატაციის ეტაპზე 
ადგილი ექნება ხმაურისა და ვიბრაციის გავრცელებით გამოწვეულ ზემოქმედებას. მშენებლობის ეტაპზე 
ხმაურის გავრცელების წყაროს წარმოადგენს სამშენებლო სამუშაოებში გამოყენებული ტექნიკა-
დანადგარები. ხმაურის გავრცელების საანგარიშო წერტილად მიღებულია სამშენებლო ბანაკიდან 
უახლოესი საცხოვრებელი სახლის დაშორების მანძილი (670 მ). გზშ-ის ანგარიშის მიხედვით, სამშენებლო 
ბანაკს და საცხოვრებელ ზონას შორის არსებული ხელოვნური და ბუნებრივი ბარიერები დაახლოებით 10-
15 დბა-ით შეამცირებს ხმაურის გავრცელების დონეებს და საცხოვრებელი ზონის საზღვარზე ხმაურის 
გავრცელების დონე იქნება 28 დბა, რაც არ გადააჭარბებს ტექნიკური რეგლამენტით არც დღის და არც 
ღამის საათებისთვის დადგენილ ხმაურის დასაშვებ მნიშვნელობას. ექსპლუატაციის ეტაპზე ხმაურის 
გავრცელების წყაროს წარმოადგენს ჰესის შენობაში დამონტაჟებული ჰიდროაგრეგატები (ტურბინა-
გენერატორები). წარმოდგენილი დოკუმენტაციის მიხედვით, ჰესის შენობასთან ხმაურის გავრცელების 
დონე შეადგენს 80 დბა-ს, ხოლო საცხოვრებელი ზონიდან დაცილების მანძილის (763 მ) 
გათვალისწინებით, საანგარიშო წერტილში მოსალოდნელი ხმაურის დონე შეადგენს 29 დბა-ს. გზშ-ის 
ანგარიშში წარმოდგენილია ხმაურით გამოწვეული ზემოქმედების შემარბილებელი ღონისძიებები 
როგორც მშენებლობის, ასევე ექსპლუატაციის ეტაპებზე.

გზშ-ის ანგარიშის მიხედვით, საპროექტო ჰესების როგორც მშენებლობის, ასევე ექსპლუატაციის ეტაპზე 
მოსალოდნელია ვიზუალურ-ლანდშაფტური ზემოქმედება. მოსამზადებელი და სამშენებლო 
სამუშაოების პროცესში ვიზუალურ–ლანდშაფტურ ცვლილებები ძირითადად დაკავშირებული იქნება 
სატრანსპორტო ნაკადების ზრდასთან, სამშენებლო მოედნების მომზადებასთან, სამშენებლო ტექნიკის და 
სატრანსპორტო საშუალებების მუშაობასთან, ასევე სამშენებლო მასალებისა და ნარჩენების 
განთავსებასთან, ხოლო ექსპლუატაციის ეტაპზე ჰესის ნაგებობების, წყალსაცავის და მის პერიმეტრზე 
დაგეგმილი ნაპირდამცავი ნაგებობების განთავსებასთან, რაც ხილული იქნება, როგორც მიმდებარე 



ტერიტორიაზე გამავალი საავტომობილო გზიდან, ასევე ტერიტორიის მიმდებარე სოფლების 
მოსახლეობისათვის. გზშ-ის ანგარიშის მიხედვით, ვიზუალურ-ლანდშაფტური ზემოქმედების 
შემცირების მიზნით გატარდება სხვადასხვა შემარბილებელი ღონისძიებები, მათ შორის, როგორც 
მშენებლობის, ასევე ექსპლუატაციის ეტაპზე მუდმივი ნაგებობების ფერის და დიზაინის შერჩევა მოხდება 
ისე, რომ შეხამებული იყოს გარემოსთან; დროებითი კონსტრუქციების, მასალების და ნარჩენების 
განთავსებისთვის შერჩეული იქნება შეძლებისდაგვარად შეუმჩნეველი ადგილები; სამშენებლო 
სამუშაოების დასრულების შემდგომ ჩატარდება სარეკულტივაციო სამუშაოები; მოხდება ნაპირდამცავი 
კედლების ფერდის მთელს სიგრძეზე ხე-მცენარეების დარგვა და სხვა.

პროექტის განხორციელებისას, როგორც მშენებლობის, ისე ექსპლუატაციის ეტაპზე მოსალოდნელია 
როგორც სახიფათო, ისე არასახიფათო ნარჩენების წარმოქმნა. წარმოდგენილი დოკუმენტაციის თანახმად, 
სახიფათო ნარჩენები დროებით დასაწყობდება სპეციალურად გამოყოფილ სათავსში, სათანადო 
მარკირებით და შემდგომი მართვის მიზნით გადაეცემა შესაბამისი ნებართვის მქონე კომპანიას, ხოლო 
საყოფაცხოვრებო ნარჩენები ტერიტორიიდან გატანილი იქნება მუნიციპალური სამსახურის მიერ. გზშ-ის 
ანგარიშს თან ახლავს ნარჩენების მართვის გეგმა.

გზშ-ის ანგარიშში განხილულია ადგილობრივ კლიმატზე ზემოქმედება. როგორც აღინიშნა, ზედა ბიეფში 
შექმნილი წყალსაცავის ნორმალური შეტბორვის დონეზე (628მ ზღვის დონიდან) წყლის სარკის 
ზედაპირის ფართობი იქნება 32 ჰა. ანგარიშის მიხედვით, ამჟამინდელი მდგომარეობით მდინარის სარკის 
ზედაპირის ფართობი საპროექტო მონაკვეთზე შეადგენს 23 ჰა-ს. შესაბამისად, წყლის სარკის ზედაპირის 
ფართობი ბუნებრივთან შედარებით გაიზრდება დაახლოებით 1.4 ჯერ. გზშ-ის ანგარიშის მიხედვით, 
წყალსაცავების წყლით დაიფარება მხოლოდ მდინარის აქტიური კალაპოტი, სადაც ზედაპირი სწორია და 
მცენარეული საფარი წარმოდგენილი არ არის (ქარის სიჩქარეზე ზემოქმედების რისკი არ არის მაღალი) და 
დასკვნის სახით აღნიშნულია, რომ ქარელი ჰესის პროექტის განხორციელება დაკავშირებული იქნება 
მხოლოდ ადგილობრივი კლიმატის უმნიშვნელო ცვლილებასთან.

წარმოდგენილი ინფორმაციის თანახმად, ქარელი ჰესის ნაგებობებიდან არადეთის ორგორას (დედოფლის 
გორის) სამეფო სასახლის ტერიტორია დაცილებულია 500 მეტრზე მეტი მანძილით. ასევე, ბერიკლდეების 
ნამოსახლარი და სამაროვანი, აგრეთვე ქარელის ღვთისმშობლის ხარების ეკლესიაც დაცილებულია 
მნიშვნელოვნად. ხოლო ჩატარებული არქეოლოგიური დაზვერვის თანახმად, საპროექტო არეალში არ 
იძებნება არქეოლოგიური ნაშთები, რომლებიც მიუთითებდნენ კულტურული ფენების არსებობაზე. 
წარმოდგენილ ინფორმაციაში ასევე აღნიშნულია, რომ მიწის სამუშაოების დაწყებამდე და საწყის ეტაპზე 
განხორციელდება არქეოლოგიური მეთვალყურეობა (ზედამხედველობა), ხოლო არქეოლოგიური ძეგლის 
აღმოჩენის შემთხვევაში სამუშაოები დაუყოვნებლივ შეჩერდება და აღნიშნულის შესახებ ეცნობება სსიპ 
საქართველოს კულტურული მემკვიდრეობის დაცვის ეროვნულ სააგენტოს. ზემოაღნიშნულიდან 
გამომდინარე, სსიპ საქართველოს კულტურული მემკვიდრეობის დაცვის ეროვნულ სააგენტოს 
წარმოდგენილ დოკუმენტაციაზე შენიშვნები არ გააჩნია.

სსიპ მინერალური რესურსების ეროვნული სააგენტოს ინფორმაციით, საპროექტო ტერიტორია კვეთს 
სასარგებლო წიაღისეულის მოპოვების მიზნით (ქვიშა-ხრეში) გაცემული ლიცენზიების კოტურებს: ლიც. 
N 10001805 ( შპს „ფრონე-2019“, ს/ნ 418473011, ვადა - 19.11.2025 წ.), ლიც. N 1015 ( შპს „ფრონე-2019“, ს/ნ 
418473011, ვადა - 18.01.2029 წ.). ასევე კვეთს დოღლიაურის და ქარელის ქვიშა-ხრეშის საბადოების 
კონტურებს, სადაც თანაკვეთის ფართობზე არსებული ქვიშა-ხრეშის მარაგი შეადგენს 1976880 მ3-ს. 
ანგარიშის თანახმად, სსიპ მინერალური რესურსების ეროვნულ სააგენტოსთან 
კომუნიკაციის/შეთანხმების დამადასტურებელი დოკუმენტაცია სააგენტოში წარმოდგენილი იქნება ჰესის 
სამშენებლო სამუშაოების დაწყებამდე.

წარმოდგენილი დოკუმენტაციის თანახმად, შპს „ენ-სი ჯგუფი 2022“ მდ. მტკვარზე ხაშურის 
მუნიციპალიტეტის სოფ. ქვიშხეთის გასწორიდან, მცხეთის მუნიციპალიტეტის სოფ. ქსანის მიმდებარე 
გასწორამდე მოქცეულ მონაკვეთზე გეგმავს 13 ერთეული ჰესისგან შემდგარი ჰესების კასკადის პროექტის 
განხორციელებას, რომლის შემადგენელი ნაწილია საპროექტო ქარელი ჰესი. დაგეგმილი მტკვარის 
ჰესების კასკადის გავლენის ზონაში მოქცეული იქნება მდ. მტკვარის დაახლოებით 100 კმ სიგრძის 
მონაკვეთი. ამასთან, მდ. მტკვარზე დაგეგმილია ძეგვი ჰესის, დიღომი ჰესის და თბილისი ჰესის 



პროექტების განხორციელება. დაგეგმილია მეტეხი ჰესის პროექტის განხორციელებაც. მოსალოდნელი 
კუმულაციური ზემოქმედების შეფასების პროცესში გათვალისწინებულია მდ. მტკვარზე დღეისათვის 
მოქმედი ჰესები. ანგარიშის მიხედვით, საპროექტო არეალში რაიმე ჰესების ან სხვა ინფრასტრუქტურული 
ობიექტების სამშენებლო სამუშაოები არ მიმდინარეობს, მაგრამ არსებობს გარკვეული ალბათობა, რომ 
გარდა აღნიშნული ჰესების, პარალელურ რეჟიმში მოხდეს მტკვრის კასკადის რომელიმე საფეხურის 
სამშენებლო სამუშაოების განხორციელება. ანგარიშის თანახმად, მშენებლობის და ექსპლუატაციის 
ეტაპებზე კუმულაციური ზემოქმედების რისკებიდან მოსალოდნელია: ზემოქმედება ბიოლოგიურ 
გარემოზე; ზემოქმედება მდ. მტკვარის ჰიდროლოგიურ რეჟიმზე და წყლის ხარისხზე; ზემოქმედება 
გეოლოგიურ გარემოზე; ზემოქმედება ატმოსფერული ჰაერის ხარისხზე; ზემოქმედება აკუსტიკურ ფონზე 
და ზემოქმედება სოციალურ ეკონომიკურ გარემოზე. წარმოდგენილ დოკუმენტაციაში დასკვნის სახით 
აღნიშნულია, რომ შესაბამისი შემარბილებელი და საკომპენსაციო ღონისძიებების განხორციელების 
პირობებში ქარელი ჰესის პროექტის განხორციელება შეუქცევადი კუმულაციური ზემოქმედების 
რისკებთან დაკავშირებული არ იქნება.

გზშ-ის ანგარიშის განხილვის ადმინისტრაციული წარმოების ეტაპზე, ინფორმაციის კანონმდებლობით 
დადგენილი წესით გავრცელების მიზნით გზშ-ის ანგარიშის საჯარო განხილვების შესახებ ინფორმაცია 
სააგენტოს მიერ განთავსდა გარემოსდაცვით საინფორმაციო პორტალზე, სააგენტოს ოფიციალურ 
ვებგვერდზე და ფეისბუქგვერდზე. ინფორმაცია ასევე გაიგზავნა ქარელის მუნიციპალიტეტის მერიაში და 
გამოქვეყნდა დაგეგმილი პროექტის მიმდებარე ტერიტორიაზე ინფორმაციის გავრცელების 
დამკვიდრებულ ადგილებში. გარდა ამისა, საჯარო განხილვების ჩატარების შესახებ ინფორმაცია 
გამოქვეყნდა გაზეთში.

გზშ-ის ანგარიშის საჯარო განხილვები გაიმართა 2025 წლის 16 და 17 სექტემბერს სოფ.  ბრეთის და სოფ. 
ბებნისის ადმინისტრაციული ერთეულების შენობებში და ქარელის მუნიციპალიტეტის მერიის შენობაში. 
საჯარო განხილვებს ესწრებოდნენ სსიპ გარემოს ეროვნული სააგენტოს, ქარელის მუნიციპალიტეტის, შპს 
„ენ-სი ჯგუფი 2022“-ის, შპს „გამა კონსალტინგის“ წარმომადგენლები და ადგილობრივი მოსახლეობა. 
საჯარო განხილვებზე ძირითადად ყურადღება გამახვილდა ჰესის მშენებლობით და ექსპლუატაციის 
გარემოზე მოსალოდნელ ზემოქმედებაზე, სოფ. დოღლაურზე მოსალოდნელ ზემოქმედებაზე და 
მდინარის კალაპოტის ცვლილებაზე და სხვა სოციალურ-ეკონომიკურ საკითხებზე. საჯარო განხილვებზე 
გამოთქმული შენიშვნები/მოსაზრებები და შესაბამისი პასუხები/განმარტებები ასახულია საჯარო 
განხილვების ოქმებში.

ადმინისტრაციული წარმოების ეტაპზე, დაგეგმილ საქმიანობასთან დაკავშირებით წერილობითი 
შენიშვნები/მოსაზრებები სააგენტოში არ წარმოდგენილა.

გზშ-ის ანგარიშში წარმოდგენილია გარემოსდაცვითი მონიტორინგის, ავარიულ სიტუაციებზე 
რეაგირების და ნარჩენების მართვის გეგმები, გარემოზე მოსალოდნელი ნეგატიური ზემოქმედების 
შემარბილებელი ღონისძიებები, დასკვნები და რეკომენდაციები, საინჟინრო-გეოლოგიური კვლევები, 
საპროექტო ტერიტორიის გარემოს ფონური მდგომარეობის აღწერა, კლიმატი, გეომორფოლოგიური, 
გეოლოგიური და ჰიდროგეოლოგიური პირობები, ბიოლოგიური გარემო, ნიადაგები.

გზშ-ის ანგარიში განიხილეს გარემოსდაცვითი შეფასების სფეროს სხვადასხვა მიმართულების შესაბამისმა 
ექსპერტებმა და სპეციალისტებმა, რომელთა დასკვნებისა და წარმოდგენილი დოკუმენტაციის შეფასების, 
ასევე „გარემოსდაცვითი შეფასების კოდექსის“ მე-12 მუხლის, ამავე კოდექსის I დანართის 22-ე პუნქტის 
და II დანართის 3.4 ქვეპუნქტის საფუძველზე,

ვ ბ რ ძ ა ნ ე ბ:

1. გაიცეს გარემოსდაცვითი გადაწყვეტილება ქარელის მუნიციპალიტეტში, შპს „ენ-სი ჯგუფი 2022“-
ის მდ. მტკვარზე 14.8 მგვტ სიმძლავრის „ქარელი ჰესის“ და 110 კვ ძაბვის ქვესადგურის 
მშენებლობასა და ექსპლუატაციაზე;

2. ბრძანების პირველი პუნქტით გათვალისწინებული გარემოსდაცვითი გადაწყვეტილება გაიცემა 
განუსაზღვრელი ვადით;



3. შპს „ენ-სი ჯგუფი 2022“ ვალდებულია:

ა) საქმიანობა განახორციელოს წარმოდგენილი გარემოზე ზემოქმედების შეფასების ანგარიშის, 
ანგარიშზე თანდართული დოკუმენტაციის (დანართები), ასევე დამატებით წარმოდგენილი 
დოკუმენტაციის, ტექნოლოგიური სქემის, გარემოზე მოსალოდნელი ზემოქმედების 
შემარბილებელი ღონისძიებების, ბიომრავალფეროვნებაზე ზემოქმედების შერბილების და 
თავიდან აცილების ქმედებების, გარემოსდაცვითი მონიტორინგის და ავარიულ სიტუაციებზე 
რეაგირების გეგმების, დასკვნებისა და რეკომენდაციების შესაბამისად;

ბ) უზრუნველყოს ატმოსფერულ ჰაერში გაფრქვეულ მავნე ნივთიერებათა ზღვრულად დასაშვები 
გაფრქვევების ნორმების პროექტით სააგენტოსთან შეთანხმებული გამოყოფის და გაფრქვევის 
წყაროების, ასევე აირმტვერდამჭერი მოწყობილობების პარამეტრების დაცვა და შესაბამისად, 
ზღვრულად დასაშვები გაფრქვევის ნორმების შესრულება;

გ) მშენებლობის დაწყებამდე უზრუნველყოს ატმოსფერული ჰაერის მონიტორინგის გეგმის 
სააგენტოში შესათანხმებლად წარმოდგენა, სადაც ატმოსფერულ ჰაერში მავნე ნივთიერებათა 
გაფრქვევის წყაროებზე თვითმონიტორინგის და ანგარიშგების წარმოების კანონმდებლობით 
განსაზღვრულ ვალდებულებებთან ერთად გათვალისწინებული იქნება 500მ-იანი ზონის 
საზღვარზე (დასახლებული პუნქტის მიმართულებით)  ატმოსფერული ჰაერის ინსტრუმენტული 
მონიტორინგის საკითხები. მონიტორინგის გეგმაში ასახული უნდა იქნეს ინსტრუმენტული 
მონიტორინგის ადგილმდებარეობის GPS კოორდინატები, ასევე ინფორმაცია შერჩეული 
მეთოდის/ხელსაწყოს შესახებ. მონიტორინგის გეგმაში აგრეთვე გათვალისწინებული უნდა იყოს 
ატმოსფერული ჰაერის ინსტრუმენტული მონიტორინგის განხორციელება მავნე ნივთიერება 
მტვერზე (TSP) და და აზოტის დიოქსიდ (NOX)- ზე მშენებლობის პროცესში სამშენებლო ბანაკის 
მაქსიმალური დატვირთვის პირობებში, 6 თვეში ერთხელ. შედეგები წარმოდგენილი იქნეს 
სააგენტოში წელიწადში ერთხელ და მონიტორინგის განხორციელება უზრუნველყოს 
სააგენტოსთან შეთანხმებული გეგმის შესაბამისად;

დ) მშენებლობის განხორციელება უზრუნველყოს „ნიადაგის ნაყოფიერი ფენის მოხსნის, შენახვის, 
გამოყენების და რეკულტივაციის შესახებ“ საქართველოს მთავრობის 2013 წლის 31 დეკემბრის 
N424 დადგენილებით დამტკიცებული ტექნიკური რეგლამენტით გათვალისწინებული 
მოთხოვნების შესაბამისად;

ე) მშენებლობის დაწყებამდე უზრუნველყოს სს „საქართველოს ნავთობისა და გაზის 
კორპორაციასთან“, სსიპ მინერალური რესურსების ეროვნულ სააგენტოსთან, სს „საქართველოს 
რკინიგზასთან“ და სასარგებლო წიაღისეულის მოპოვების ლიცენზიის მფლობელებთან, ასევე, 
საჭიროების შემთხვევაში, შესაბამის მუნიციპალიტეტთან და ობიექტებთან (წყალსარგებლობის 
მიხედვით) საქმიანობის შეთანხმება. 

ვ) მიწის სამუშაოების წარმართვა უზრუნველყოს არქეოლოგის ზედამხედველობით;

ზ) მშენებლობის დაწყებამდე უზრუნველყოს ნარჩენების მართვის გეგმის სააგენტოსთან 
შესათანხმებლად წარმოდგენა საქართველოს გარემოსა და ბუნებრივი რესურსების დაცვის 
მინისტრის 2015 წლის 4 აგვისტოს N211 ბრძანების შესაბამისად, ხოლო ნარჩენების მართვა 
განახორციელოს საქართველოს კანონის „ნარჩენების მართვის კოდექსით“ და მისგან გამომდინარე 
კანონქვემდებარე ნორმატიული აქტებით განსაზღვრული ვალდებულებებისა და მოთხოვნების, 
ასევე სააგენტოსთან შეთანხმებული ნარჩენების მართვის გეგმის შესაბამისად;

თ) მშენებლობისა და ექსპლუატაციის ეტაპზე უზრუნველყოს ჰესის ინფრასტრუქტურული 
ობიექტების განლაგების ზონაში და მათ მიმდებარედ საშიშ გეოლოგიურ პროცესებზე 
მონიტორინგის წარმოება. საჭიროების შემთხვევაში უზრუნველყოს საშიში გეოლოგიური 
პროცესებით დაძაბულ უბნებზე შესაბამისი პრევენციული ღონისძიებების გატარება;



ი) მშენებლობის დაწყებამდე უზრუნველყოს ცალკეული წყალშემკრები აუზების ჩვენებით 
ფერდობის (მ-1:25000) რუკის და სადრენაჟო არხების საანგარიშო უზრუნველყოფის ხარჯის და 
არხების გაბარიტების დასაბუთების სააგენტოში წარმოდგენა;

კ) მშენებლობის დაწყებამდე უზრუნველყოს სადრენაჟო არხის ბუნებრივ პირობებთან 
მიახლოებულ თევზსავლად გამოყენების ალტერნატივის სააგენტოში წარმოდგენა;

ლ) მშენებლობის დაწყებამდე წარმოადგინოს ჭრილები ჰესის შენობაზე, აგრეთვე უზრუნველყოს 
წყალსატევის ზონაში (ჭალის/ფერდობზე 200-300 მ ბიჯით აგებულ ჭრილებზე) დეპრესიის 
მრუდებისა (მიწისქვეშა წყლების) და პარამეტრების, ასევე შეტბორვის შემდეგ მათი ცვლილების 
(აწევის) პროგნოზის სააგენტოში წარმოდგენა;

მ) მშენებლობის დაწყებამდე უზრუნველყოს დამბების ტანში ფილტრაციული სუფოზიის 
პრევენციის მიზნით საყრდენი კედლების უკან გათვალისწინებული სადრენაჟო სისტემის შესახებ 
ინფორმაციის (აღწერა და შესაბამისი სქემები) სააგენტოში წარმოდგენა;

ნ) უზრუნველყოს „ცხოველთა გადამდები დაავადებების საწინააღმდეგო 
პროფილაქტიკურსაკარანტინო ღონისძიებათა განხორციელების წესების დამტკიცების შესახებ“ 
საქართველოს მთავრობის 2015 წლის 14 ივლისის №348 დადგენილებით განსაზღვრული 
მოთხოვნების შესრულება;

ო) მშენებლობის დაწყებამდე სააგენტოში შესათანხმებლად წარმოადგინოს:

● ინფორმაცია მდინარე მტკვრის ჰიდროსადგურების კასკადის კუმულაციური ზემოქმედების 
შესახებ მდინარის კალაპოტისა და ჭალის ბიომრავალფეროვნებაზე, იქთიოფაუნაზე და 
მცენარეულ საფარზე;

● ტყის აღდგენის გეგმა - ჭალის ტყეებისთვის მიყენებული ზიანის კომპენსაციის მიზნით, 10 ჰა 
ფართობის ტყის კორომების გაშენების თაობაზე, სსიპ ეროვნულ სატყეო სააგენტოსთან 
შეთანხმებით;

● თევზსავალის მონიტორინგის გეგმა, სადაც სხვა საკითხებთან ერთად დეტალურად იქნება 
აღწერილი თევზსავალის ეფექტიანობის შეფასების მეთოდოლოგია;

● სამშენებლო სამუშაოების დაწყებამდე განახორციელოს მდინარე მტკვრის იქთიოლოგიური და 
მასში გავრცელებული მაკროუხერხემლოების მონიტორინგი, რადგან შესაძლებელი გახდეს 
ჰესის მშენებლობის და ექსპლუატაციაში გაშვების შემდგომ 5 წლის განმავლობაში მიღებული 
მონიტორინგის შედეგების შედარება ფონურ მონაცემებთან. მონიტორინგმა ასევე უნდა 
შეაფასოს დაგეგმილი ჰესების კუმულაციური უარყოფითი ზემოქმედება წყლის ბიოლოგიურ 
გარემოზე და წარმოდგენილი იქნას განახლებული მონიტორინგის გეგმა მშენებლობის 
დაწყებამდე.  დოკუმენტაციაში/გეგმაში ასევე უნდა აისახოს კუმულაციური/კომპლექსური 
ზეგავლენის საკითხი მდინარის კალაპოტისა და ჭალის ბიომრავალფეროვნებაზე, ასევე გზშ-ის 
ანგარიშში და დამატებით დოკუმენტაციაში მითითებული, დამბებს მიღმა დარჩენილი ჭალის 
ტყისა  და მისი ფუნქციების შენარჩუნებისთვის, პერიოდულად/სეზონურად 
სინქრონიზებული წყლის გამოშვების უზრუნველსაყოფად, ჭალის ტყისთვის 
დამახასიათებელი დატბორვის სიმულაციის მიზნით დაგეგმილ ქმედებებზედა დაგეგმილი 
შემარბილებელი ღონისძიებების ეფექტიანობაზე დაკვირვების საკითხი. საჭიროების 
შემთხვევაში, მონიტორინგის შედეგების მიხედვით, განისაზღვროს დამატებითი 
პრევენციული ან/და საკომპენსაციო ღონისძიებები;

● იქთიოფაუნაზე მოსალოდნელი კუმულაციური ზემოქმედების, მათ შორის, კუმულაციური 
ზემოქმედების საკომპენსაციოდ განსაზღვრული დათევზიანების გეგმა, თევზის სახეობებისა 
და წყლის ობიექტების მითითებით;

● დამატებით ინფორმაციაში მითითებული, ნაპირდამცავი დამბების გარე ფერდობებზე 
გამწვანების სამუშაოების დეტალები და გეგმა;

პ) ჰესის მშენებლობის დაწყებისა და დასრულების, ასევე ექსპლუატაციაში შესვლის შესახებ 
აცნობოს სააგენტოს;



ჟ) გარემოსდაცვითი გადაწყვეტილების სხვა პირზე გადაცემის შემთხვევაში გარემოსდაცვითი 
გადაწყვეტილების გადაცემა განახორციელოს „გარემოსდაცვითი შეფასების კოდექსით“ 
დადგენილი წესით;

4. ბრძანება დაუყოვნებლივ გაეგზავნოს შპს „ენ-სი ჯგუფი 2022“-ს;

5. ბრძანება ძალაში შევიდეს შპს „ენ-სი ჯგუფი 2022“-ის მიერ ამ ბრძანების გაცნობისთანავე;

6. გარემოსდაცვითი გადაწყვეტილების გაცემიდან 5 დღის ვადაში აღნიშნული გადაწყვეტილება 
განთავსდეს გარემოსდაცვით საინფორმაციო პორტალზე, ასევე ქარელის მუნიციპალიტეტის 
აღმასრულებელი ან/და წარმომადგენლობითი ორგანოების საინფორმაციო დაფაზე;

7. ბრძანება შეიძლება გასაჩივრდეს თბილისის საქალაქო სასამართლოს ადმინისტრაციულ საქმეთა 
კოლეგიაში (ქ. თბილისი, დ. აღმაშენებლის ხეივანი, N64) მხარის მიერ მისი ოფიციალური წესით 
გაცნობის დღიდან ერთი თვის ვადაში.

ელენე ღუბიანური

სააგენტოს უფროსი

სსიპ გარემოს ეროვნული სააგენტო

